
sþ. 279. Tillaga til þingsályktunar [144. mál]
um aukin afköst og bættar geymsluaðferðir síldarverksmiðja á Suðvesturlandi.

Flm.: Alfreð Gíslason bæjarstjóri, Matthías Á. Mathiesen.

Alþingi ályktar að skora á ríkisstjórnina að fela Fiskifélagi Íslands að athuga
og gera tillögur um, á hvern hátt megi auka afköst þeirra síldarverksmiðja, sem
starfræktar eru á Suðvesturlandi.

Jafnframt fari fram athugun á því á hvern hátt auka megi geymslurými síldar-
verksmiðjanna svo og hvaða aðferðir skuli notaðar til geymslu síldarinnar til þess
að tryggja gæði framleiðsluvörunnar.

Greinargerð.

Eins og kunnugt er, hefur síldveiði við Suðvesturland stóraukizt síðustu tvö
árin með tilkomu hinna fullkomnu veiðitækja, sem nú eru notuð. Hefur afli síld-
veiðiflotans oft orðið svo geysimikill, að verksmiðjurnar hafa engan veginn haft
skilyrði til þess að taka á móti til úrvinnslu og geymslu því magni, sem borizt
hefur að landi. Var svo komið s. l. haust, að sakir ónógs geymslurýmis varð hluti
síldarflotans að stöðva veiðar um tíma.

Á haust- og vetrarsíldarvertíðinni er veðráttu þannig háttað, að oft koma langir
kaflar, sem ekki er hægt að stunda veiðar, og gætu þá verksmiðjurnar, ef nægjanlegt
geymslurými væri fyrir hendi, þegar mikill afli berst að landi, lengt vinnslutíma
sinn mjög mikið og með því stóraukið heildarafköst sín.

Á síldarvertíðinni nú í vetur hafa komið fram hjá síldarverksmiðjunum ýmsir
örðugleikar við geymslu síldarinnar, sem torveldað hafa mjög vinnslu hennar og
rýrt verðgildi framleiðslunnar.

Reynd hafa verið ýmis geymsluefni, en þar sem þau eru mjög vandmeðfarin,
er nauðsynlegt, að vísindaleg rannsókn fari fram á tegund og magni þeirra efna,
sem nota beri til þess að koma í veg fyrir, að skaðleg framleiðsla berist á markaðinn,
en slíkt gæti haft hinar alvarlegustu afleiðingar.

Rannsóknarstofa Fiskifélags íslands hefur öll skilyrði til rannsókna og athug-
ana á þessu sviði, og er eðlilegt, að Fiskifélagi Íslands verði falin sú athugun, sem
tillagan gerir ráð fyrir, í samráði við forustumenn síldarverksmiðjanna á Suðvestur-
landi.

Nánar í framsögu.


